
Netverkið Varandi Vinna 
Í 2024 fingu føroyskar fyritøkur nýggjan pall at samstarva um burðardygd á. Nýggi pallurin eitur Varandi 

Vinna. Fyritøkur hava í stóran mun somu avbjóðingar á burðardygdarøkinum, og tørvurin á samstarvi, 

samskifti, vitanardeiling og praktiskum amboðum er stórur.  

 

Føroya Arbeiðsgevarafelag tók tí stig til at stovna netverkið, sum hevur til endamáls at skapa góðar 

umstøður fyri burðardyggari framleiðslu í Føroyum.  

 

Limafyritøkur 

Netverkið er opið fyri øllum fyritøkum, sum annaðhvørt eru beinleiðis limir í Føroya Arbeiðsgevarafelag 

ella limir umvegis eitt annað arbeiðsgevarafelag í Vinnuhúsinum. Higartil eru 32 limafyritøkur úr 

ymiskum vinnugreinum við í netverkinum – sí talvu 1.  

 

Fyritøkurnar eru ymiskar, og tað er stórur munur á, hvussu langt tær eru komnar økinum. Tí er netverkið 

skipað í tveimum sporum fyri at lofta ymsa tørvinum: 

 

• Spor 1: Varandi Vinna er ætlað fyritøkum, sum arbeiða miðvíst við burðardygd 

• Spor 2: Varandi Vinna Innleiðsla er ætlað fyritøkum, sum eru í holt við at fóta sær á økinum 

 

Fyritøkurnar, sum fylgja spor 2, flyta upp í spor 1, tá ið tær eru til reiðar. Á næstu síðu er yvirlit yvir 

limafyritøkurnar, og hvørjum spori tær fylgja. 

Talva 1 – Limafyritøkur í báðum sporunum: Varandi Vinna og Varandi Vinna Innleiðsla 

  

           Varandi Vinna       Varandi Vinna Innleiðsla 

ArtiCon 

Bakkafrost 

Betri Banki 

Betri Trygging 

Effo 

Elektron 

Faroe Ship 

Føroya Banki 

Føroya Tele samtakið 

Gist & Vist 

GroAqua 

Hiddenfjord 

J&K Petersen Contractors 

KJ 

MEST 

Mowi Faroes 

Poul Michelsen 

Smyril Line 

Vónin 

 

        Atlantic Airways 

Arctic Import 

Búsetur 

Føroya Bjór 

MTV Byggivirkið 

Posta 

Poul Hansen 

Renovent 

Sandavágs Timburhandil 

Tryggingarfelagið LÍV 

Univice 

Vága Floghavn 

Varðin Pelagic 

Evni á skránni til netverksfundir 

Varandi Vinna og Varandi Vinna Innleiðsla hava fýra netverksfundir árliga. Umframt teir fýra árligu 

netverksfundirnar er ymiskt annað virksemi, har fyritøkurnar hittast eftir tørvi til at umrøða viðkomandi 

evni.  

 

Netverkið sá dagsins ljós í september 2024 til eitt felags tiltak um burturkast og ringbúskap. Síðani tá 

hava Varandi Vinna og Varandi Vinna Innleiðsla havt tríggjar netverksfundir hvør.  

 

Varandi Vinna Innleiðsla hevur serliga viðgjørt ESG-lyklatøl og mannagongdir, hvussu CO2-roknarin 

skal brúkast, og hvussu fyritøkurnar kunnu arbeiða við orkuskiftinum. Varandi Vinna hevur sett 

sjóneykuna á dupulta ávirkanargreining (DMA), hvussu ferð fæst á grøna orkuskiftið, og hvussu vit 

skulu velja talgild amboð til skráseting. 

 

Tveir netverksfundir eru eftir á skránni fyri 2025. Varandi Vinna fer at viðgera útlát í vav 3 á fyrra 

fundinum og ítøkilig átøk innan fyri sosialt (S) og leiðslu (G) á seinna fundinum. Varandi Vinna 

Innleiðsla fer fyrst at viðgera burturkast og til seinna fundin hvussu burðardygd verður rótfest í 

fyritøkuni. 

 

Stýrið 2024/2025 

Stýrið stingur út í kortið, hvørji evni eru viðkomandi at arbeiða við komandi árið, og hvør 

týdningarmiklasti boðskapurin hjá netverkinum er. Í stýrinum sita seks umboð fyri Varandi Vinnu og 

Varandi Vinnu Innleiðslu og eitt umboð fyri Vinnuhúsið.  

 

Talan er um leiðslupersónar, sum manna stýrið. Stýrið verður valt fyri tvey ár, og trý umboð verða skift 

árliga. Í stýrinum fyri 2024/2025 sita hesi umboð: 

 

• Poula Michelsen, forkvinna (P/F Poul Michelsen) 

• Mouritz Mohr (MEST) 

• Regin Jacobsen (Bakkafrost) 

• Anna Kalsø (J&K Petersen Contractors) 

• Bjartur V. Hjaltalin (Búsetur) 

• Turið F. Arge (Føroya Banki) 

• Niels Winther (Vinnuhúsið) 

Limirnir seta sær felags krøv 

Tær 13 limafyritøkurnar í Varandi Vinnu Innleiðslu hava eingin krøv uttan tað, at tær binda seg til at 

raðfesta burðardygd í virkseminum. Endamálið er læring og kunning, so fyritøkurnar við tíðini kunnu 

flyta seg víðari til Varandi Vinnu. 

 

Tær 19 limafyritøkurnar, sum longu eru partur av Varandi Vinnu, hava hinvegin bundið seg til nøkur 

felags krøv fyri at tryggja framgongd innan fyri burðardygd: 

 

1. Tær skulu gera eina árliga almenna burðardygdarfrágreiðing 

2. Tær skulu seta sær mál um at minka útlátið í vav 1 og 2 í tráð við París-sáttmálan 

3. Tær skulu arbeiða við útláti í vav 3 og seta sær mál á hesum øki 

 

Av tí at hetta er fyrsta árið hjá netverkinum, hava allar fyritøkurnar enn ikki rokkið øllum ásettu krøvum. 

Talan er um áhaldandi arbeiði, sum verður regluliga fylgt upp.  

 

Hóast einstakar fyritøkur longu nú arbeiða ella partvís arbeiða við vav 3, verður hetta ikki tikið við í hesi 

frágreiðing. Vav 3 verður sett á skránna í seinnu helvt av 2025 og verður tí partur av ársfrásøgnini fyri 

2025/2026. 

Virksemið í árinum 
 

Frágreiðing um burðardygd 

Varandi Vinna raðfestir høgt, at limirnir gera almennar frágreiðingar um burðardygd. Hesar eru góð 

amboð hjá fyritøkunum í teirra arbeiði, samstundis sum tær eru við til at økja um burðardyggu 

tilvitanina í Føroyum og geva íblástur til aðrar fyritøkur, sum ætla sær í gongd. 

 

Av teimum 19 fyritøkunum í Varandi Vinnu hava 11 longu gjørt frágreiðing fyri 2024, 6 frágreiðingar fyri 

2024 eru á veg, meðan tvær fyritøkur fara at gera sína fyrstu frágreiðing fyri 2025. Eisini eru fleiri 

fyritøkur í Varandi Vinnu Innleiðslu, sum eru farnar undir at gera frágreiðing fyri 2024 ella 2025. 

 

Talva 2 – Yvirlit og leinki til frágreiðingar frá limafyritøkunum 

Fyritøka Frágreiðing um burðardygd 

 

ArtiCon 

 

Les frágreiðing fyri 2024 her 

Bakkafrost Les frágreiðing fyri 2024 her 

Betri Banki Les frágreiðing fyri 2024 her 

Betri Trygging Les frágreiðing hjá móðurfelagnum fyri 2024 her 

Effo Frágreiðing fyri 2024 er ávegis 

Elektron Les frágreiðing fyri 2024 her 

Faroe Ship Les frágreiðing hjá móðurfelagnum fyri 2024 her 

Føroya Banki Les frágreiðing fyri 2024 her 

Føroya Tele samtakið Les frágreiðing fyri 2024 her 

Gist & Vist Fyrsta frágreiðing verður fyri 2025 

GroAqua Fyrsta frágreiðing verður fyri 2025 

Hiddenfjord Frágreiðing fyri 2022-2024 er á veg 

J&K Petersen Contractors Frágreiðing fyri 2024 er á veg 

KJ Frágreiðing fyri 2024 er á veg 

MEST Les frágreiðing fyri 2024 her 

Mowi Faroes Les frágreiðing hjá móðurfelagnum fyri 2024 her 

Poul Michelsen Frágreiðing fyri 2024 er á veg 

Smyril Line Les frágreiðing fyri 2024 her 

Vónin Frágreiðing hjá móðurfelagnum fyri 2024 er á veg 
 

https://www.articon.fo/fo/um-okkum/tidindi/fragreiding-um-burdardygd-fyri-2024
https://www.bakkafrost.com/fo/burdardygd/fragreidingar-og-politikkir
https://www.betri.fo/fo/tidindi/2025/april/esg-betri-banki-2024
https://betri.samfelagstilvit.fo/2024/betri/okkara-mal
https://indd.adobe.com/view/f4ad8482-be71-4b45-9264-49bdda101156
https://www.eimskip.com/about-eimskip/sustainability/
https://www.bankin.fo/privat/um-okkum/um-bankan/burdardygd/csr-fragreidingar
https://indd.adobe.com/view/a598382a-b5c3-4660-be10-6ce125263b2a
https://mest-fo.com/mest/burdardygd/
https://mowi.com/wp-content/uploads/2025/03/Mowi-Integrated-Annual-Report-2024-1.pdf
https://www.smyrilline.fo/um-okkum/investor-relations

Orkunýtsla 

Hóast tað bert eru fyritøkurnar í Varandi Vinnu, sum hava krav um at máta og set mál um orkunýtslu og 

útlát, hava heili 30 limafyritøkur gjørt tøl fyri 2024.  

 

Hesi tøl vísa, at samlaða orkunýtslan var 1.146 GWt, sum svarar til 29% av samlaðu orkunýtsluni í 

Føroyum í 2024 – sí talvu 3. Hetta gevur limunum í Varandi Vinnu ein týðandi leiklut í orkuskiftinum.  

Av orkunýtsluni stavaðu um 170 GWt frá elnýtslu. Elframleiðslan hjá Sev var 480 GWt í 2024, og sostatt 

eiga limirnir í Varandi Vinnu 36% av samlaðu elframleiðsluni í Føroyum.  

 

Talva 3 - Yvirlit yvir orkunýtslu hjá 30 limafyritøkum 

Fyritøka Vinnugrein Samlað orkunýtsla [MWh] 

Smyril Line 

 

Flutningsvinna 567.182 

Bakkafrost Alivinna 435.117 

Hiddenfjord Alivinna 39.074 

Articon Byggivinna 17.997 

Mowi Alivinna 16.030 

Faroe Ship Flutningsvinna 11.080 

Mest Maskinverkstaður 8.065 

Føroya Tele KT vinna 7.397 

J&K Petersen Byggivinna 7.177 

Effo Orkuvinna 4.724 

Gist & Vist Ferðavinna 4.365 

Vága Floghavn Ferðavinna 3.598 

Føroya Bjór Framleiðsluvinna 3.291 

Vónin Framleiðsluvinna 2.998 

Poul Michelsen Handilsvinna 2.547 

Poul Hansen Handilsvinna 2.371 

KJ Maskinverkstaður 2.076 

Posta Flutningsvinna 2.033 

Betri Fíggjarvinna 1.413 

Elektron KT vinna 1.221 

MTV Byggivirkið Byggivinna 1.126 

Føroya Banki Fíggjarvinna 1.016 

Betri Trygging Fíggjarvinna 879 

Sandavágs Timburhandil Handilsvinna 766 

Fyritøka Vinnugrein Samlað orkunýtsla [MWh] 

   

Búsetur Byggivinna 714 

Univice Maskinverkstaður 690 

Renovent Byggivinna 390 

GroAqua Tænastuvinna 299 

Tryggingarfelagið LÍV Fíggjarvinna 257 

Arctic Import 

 

Handilsvinna 

 

118 

 

  1.146 GWt 

 

Útlát í vav 1 og vav 2 

Samlaða útlátið í vav 1 og vav 2 fyri hesar 30 fyritøkurnar var 318.154 tons CO2e. Av hesum eiga seks 

tær orkutungastu fyritøkurnar nærum 300.000 tons CO2e. Býtið er 267.957 tons CO2e í vavi 1 

(oljunýtslu) og 50.197 tons CO2e í vavi 2 (elnýtsla og fjarhiti) – sí talvu 4. 

 

Útlendskir marknaðir seta í vaksandi mun strong krøv til útlát og burðardygd. Skal vinnan hava 

møguleika at minka sítt útlát og varðveita kappingarførið, er eitt skjótt og vælskipað orkuskifti 

avgerandi. Fyritøkur skulu hava betri møguleikar at leggja um frá olju til el, og privata vinnan má fáa 

betri karmar, so hon kann vera virkin partur í framleiðsluni av varandi orku. 

 

Talva 4 – Útlát í vav 1 og 2 fyri limafyritøkurnar 

Fyritøka Vinnugrein 
Vav 1 

[tons CO2e] 

Vav 2 

[tons CO2e] 

Vav 1 og 2 

[tons CO2e] 

Smyril Line 

 

Flutningsvinna 159.587 562 160.149 

Bakkafrost Alivinna 88.607 27.629 116.236 

Hiddenfjord Alivinna 2.428 9.979 12.407 

Articon Byggivinna 4.402 411 4.813 

Mowi Alivinna 668 3.775 4.443 

Faroe Ship Flutningsvinna 1.966 1.351 3.318 

Mest Maskinverkstaður 1.084 1.097 2.181 

Føroya Tele KT vinna 123 1.899 2.022 

J&K Petersen Byggivinna 1.820 100 1.920 

Gist & Vist Ferðavinna 825 511 1.336 

Effo Orkuvinna 924 363 1.287 



 

9 
 

Fyritøka Vinnugrein 
Vav 1 

[tons CO2e] 

Vav 2 

[tons CO2e] 

Vav 1 og 2 

[tons CO2e] 

     

Poul Hansen Handilsvinna 666 369 1.035 

Vága Floghavn Ferðavinna 571 409 980 

Føroya Bjór Framleiðsluvinna 674 215 889 

Poul Michelsen Handilsvinna 543 271 814 

Vónin Framleiðsluvinna 690 115 805 

KJ Maskinverkstaður 406 152 558 

Posta Flutningsvinna 496 49 545 

Betri Fíggjarvinna 249 135 384 

Elektron KT vinna 83 258 341 

MTV Byggivirkið Byggivinna 243 63 306 

Føroya Banki Fíggjarvinna 29 249 278 

Betri Trygging Fíggjarvinna 165 74 239 

Sandavágs Timburhandil Handilsvinna 155 53 208 

Búsetur Byggivinna 165 27 192 

Univice Maskinverkstaður 151 35 186 

Renovent Byggivinna 90 11 101 

GroAqua Tænastuvinna 67 14 81 

Tryggingarfelagið LÍV Fíggjarvinna 48 20 68 

Arctic Import Handilsvinna 31 1 32 

  267.957 50.197 318.154 

 

Varandi Vinna setur krav um, at limafyritøkurnar seta sær mál um at minka útlátið í vav 1 og 2 í tráð við 

París-sáttmálan. Talva 5 vísir, hvørji mál ymisku fyritøkurnar hava sett sær. Tá ið fyritøkur seta sær mál 

um útlát, taka tær støðu til føroyskar umstøður og framtíðarætlanir. Almenna føroyska málið er enn, at 

vit hava “100% varandi elorku í 2030”, og tað er grundarlagið undir flestu av settu útlátsmálunum hjá 

føroyskum fyritøkum. Hóast nógv bendir á, at vit ikki fara at røkka almenna føroyska málinum í 2030, er 

enn einki annað mál fráboðað.   

 

Talva 5 – Yvirlit yvir mál fyri vav 1 og 2 

Limafyritøkur Mál fyri vav 1 og 2 

 

ArtiCon 

 

Lækka útlátið við 50% frá 2022 til 2035 

Bakkafrost Lækka útlátið við 50% frá 2020 til 2030 

Betri Banki Lækka útlátið við 55% frá 2021 til 2030 

Betri Trygging Lækka útlátið við 55% frá 2021 til 2030 

Effo Lækka útlátið við 50% frá 2021 til 2030 

Elektron Lækka útlátið í vavi 1 við 80% frá 2024 til 2025 

Faroe Ship Lækka útlátið við 50% frá 2020 til 2030 

Føroya Banki Mál til 2025: Einki útlát í vavi 1 og 170 tons CO2e í vavi 2 

Føroya Tele samtakið Net-zero í 2030 

Gist & Vist Net-zero í 2030 

GroAqua Mál í 2030: Vav 1+2 39 tons CO2e 

Hiddenfjord Mál ikki ásett enn 

J&K Petersen Contractors Mál ikki ásett enn 

KJ Lækka útlátið við 50% frá 2020 til 2030 

MEST Lækka útlátið við 43% frá 2019 til 2030 

Mowi Faroes Lækka útlátið við 50,6% frá 2019 til 2030 

Poul Michelsen Lækka útlátið við 50% frá 2020 til 2030 

Smyril Line Net-zero í vavi 1 í 2050 

Vónin Lækka útlátið við 50% frá 2020 til 2030 

 

Málið um 100% varandi elorku í 2030 varð sett í 2014. Síðani tá hevur parturin av varandi orku í 

elskipanini ligið millum 38% og 60%. Í 2024 lá hann beint undir 57% - sí ritmynd 1. Skulu vit nærkast 

100% um fimm ár, krevur tað eitt vælskipað samstarv millum allar avvarðandi partar. Neyðugt er at 

umrøða leiklutin hjá vinnuni í orkuskiftinum og loysa tær forðingar, sum steðga framburðinum í dag. Í 

2024 vóru 271 GWt av varandi elorku og av teimum áttu privatar fyritøkur 115 GWt. Uttan privat initiativ 

so var varandi parturin munandi lægri.  

 

 
Ritmynd 1 – Føroyska elframleiðslan 2014-2024 

Betri karmar at reka burðardygga vinnu 
Varandi Vinna leggur stóran dent á at skapa góðar umstøður fyri burðardyggari framleiðslu. Málið er, at 

tað skal verða lætt hjá vinnuni at koma í gongd, soleiðis at burðardygd verður ein náttúrligur partur av 

øllum vinnugreinum. Í 2024/2025 hava serliga evnini burturkastøkið og orkuskiftið fylt nógv. 

 

Burturkast má fáa hægri politiska raðfesting  

Ongantíð áður hevur tað verið so neyðugt at framtíðartryggja burturkastøkið, sum júst nú. Stórar 

broytingar liggja fyri framman, nú vit flyta okkum frá einum ”brúka og tveit burtur”-búskapi til 

ringbúskap, har tilfar í størstan mun verður hildið í ringrás. 

 

Hagtøl størsta avbjóðingin 

Í fleiri umførum hava fyritøkurnar í Varandi Vinnu víst á, at ein fyritreyt fyri, at vinnan kann arbeiða 

málrættað við burturkastøkinum, eru góðskutryggjað og álítandi hagtøl. Uttan hagtøl kunnu 

fyritøkurnar hvørki seta sær mál, gera átøk ella máta sína framgongd. Og júst hetta at kunna máta sína 

framgongd er grundleggjandi, tá ið fyritøkur skulu mennast á burturkastøkinum.  

 

Um starvsfólk ikki fáa afturmelding fyri eyka arbeiðið at skilja burturkastið, verður torført at rótfesta 

hesar vanar í fyritøkuni. Talva 6 lýsir tørvin hjá vinnuni, og hví verandi skipanir ikki eru nøktandi. 

 

Talva 6 – Tørvur og avbjóðingar hjá vinnuni á burturkastøkinum 

Vinnan hevur tørv á: Verandi avbjóðing: 

At burturkast bara verður skrásett eftir vekt 
Nýta ymiskar eindir og umrokningarfaktorar. Hetta 

skaðar góðskuna á hagtølunum 

At skráseting verður gjørd í tráð við altjóða 

mannagongdir innan fyri burðardygd 
Skráseting er ófullfíggjað og ofta ógreið 

Greiðum skrásetingarmannagongdum og 

førleikamenning til brúkarar 

Skrásetingarmannagongdir eru í dag merktar av 

manglum og óvissum 

Brúkaravinarligum skipanum 
Verandi skipanir eru ikki gjørdar við kundanum fyri 

eyga og mugu tillagast til nýggja tørvin 

At IRF og Kommunala Brennistøðin hava eins 

skráseting 
Dupultar skipanir skapa eyka arbeiði fyri fyritøkurnar 

Fyri at fáa betri karmar á burturkastøkinum hevur Varandi Vinna verið í samband við Kommunalu 

Brennistøðina (KB) og IRF um verandi avbjóðingar, og hvør tørvurin hjá vinnuni er. 

  

KB og IRF hava víst á, at arbeiðið við at skráseta vinnuligt burturkast í vekt er farið í gongd. 

Málsetningurin er, at allir burturkastbólkar skulu skrásetast í vekt. Hetta krevur íløgur í KT-skipanir, 

brúgvavektir og vektir á innsavningarbilum. Væntað verður, at arbeiðið er liðugt innan fyri eitt til trý ár. 

 

Eisini varð víst á, at arbeiðið at dagføra skrásetingar, samansjóða mannagongdir, tryggja 

førleikamenning og gera brúkaravinarlig hagtøl kann fara í gongd seinni í ár. Tá KB og IRF koma á mál við 

hesum, verður munandi lættari hjá vinnuni at gera burturkastuppgerð.  

 

Um KB og IRF skulu brúka tíð og orku upp á at menna vinnuburturkast, er tað ein grundleggjandi 

fyritreyt, at vinnan sjálv tekur størri ábyrgd og í nógv størri mun raðfestir rætta skiljing og endurvinning 

av tilfari. Bæði KB og IRF hava víst á, at stór nøgd av vinnuligum tilfari fer til skeiva viðgerð hvørt ár. KB 

hevur ikki skrásett tølini fyri 2024, men hjá IRF eru 40 kundar skrásettir fyri skeiva skiljing. Av teimum 

eru 13 limir í Varandi Vinnu.  

 

Burturkastkunngerðin 

Í 2024 var nýggj burturkastkunngerð send til hoyringar. Umhvørvismálaráðið, Umhvørvisstovan, IRF og 

KB eru væl áleiðis í arbeiðinum at tillaga kunngerðina sambært viðmerkingunum frá tí almennu 

hoyringini. Tað, sum er eftir at gjøgnumganga, eru ásetingarnar um byggiburturkast. Hetta verður gjørt 

áðrenn summarfrítíðina.  

 

Umhvørvismálaráðið og Umhvørvisstovan arbeiða eisini í løtuni við einum fylgiskjali til kunngerðina, 

sum ásetur krøv til tey kommunalu móttøkustøðini. Ætlanin er, at fylgiskjalið fer í almenna hoyring 

áðrenn summarfrítíðina.  

 

Tað verður miðað verður eftir, at kunngerðin verður lýst í heyst við ymiskari gildiskomu av ásetingunum 

tey næstu fimm árini, so at kommunur, vinna og borgara hava møguleika at laga seg eftir krøvunum um 

t.d. skiljing og innrætting av móttøkuplássum.  

 

Sambært kunngerðini er tað upp til kommunurnar, hvussu ella um vinnuburturkast skal savnast inn. 

Tað liggur ikki í kortunum, at ásett verður, at vinnuburturkast skal savnast inn av kommununum. 

Í kunngerðini verður ásett, at alt burturkast skal gerast upp í kg. Eisini er Hagstovan í holt við at kanna, 

hvussu burturkasthagtøl skulu gerast upp, so at tað er sami uppgerðarháttur hjá IRF og KB.  

 

Okkara burturkastmongdir 

Hagtøl frá KB og IRF vísa, at bert 20% av burturkastinum í Føroyum verður endurvunnið árliga. Vinnan 

stendur fyri nærum 60% av samlaða burturkastinum, og tí liggur stór ábyrgd á vinnuni at økja 

endurnýtsluna og endurvinningin. 

 

Hóast burturkasthagtøl eru ein avbjóðing, hevur Varandi Vinna savnað inn tøl frá 16 limafyritøkum, 

sum tilsamans hava 6.200 tons av burturkasti; harav 2.200 tons eru latin til KB, og 4.000 tons eru latin 

til IRF – sí talvu 7. Samlaða árliga burturkastnøgdin hjá IRF og KB liggur beint undir 64.000 tons.  

 

Hetta merkir, at hesar 16 fyritøkurnar eiga beint undir 10% av samlaða føroyska burturkastinum.  

 

Talva 7 – Burturkastmongdir til IRF og KB býtt út á endurvinning, brenning og tyrving. Tøl fyri 16 limafyritøkur 

  KB IRF Í alt 

Endurvinning 800 1.100 1.900 

Brenning 1.300 2.200 3.500 

Tyrving 100 700 800 

Í alt 2.200 4.000 6.200 

 

Ritmynd 2 á næstu síðu vísir býtið millum endurvinning, brenning og tyrving. Størsti parturin, sum er 

góð 56%, verður brendur, 31% verður endurvunnið, og 13% verður tyrvd. Skal býtið líkjast 

grannalondunum, má ein stórur partur av tí, sum verður brent og tyrvt, ístaðin endurvinnast, so her er 

nógv at vinna. 

Ritmynd 2 – Býtið millum endurvinning, brenning og tyrving 2024. Tøl fyri 16 limafyritøkur 

 

Talva 8 lýsir mongdirnar í hvørjum burturkastbólki til endurvinning. Stóru nøgdirnar eru jarn, sum er 

beint undir 900 tons, og plast, sum er umleið 700 tons, og so er papp og elektronikkur undir 200 tons 

hvørt. 

 

Talva 8 – Bólkar til endurvinning 2024. Tøl fyri 16 limafyritøkur 

  KB IRF Í alt 

Papp og pappír 70 90 160 

Jarn og metal 710 160 870 

Plast 10 670 680 

Elektronikkur og serburturkast 10 180 190 

Í alt 800 1.100 1.900 

Varandi Vinna ásannar: Orkuskiftið gongur ov seint 

 

Samlaða orkunýtslan 

Øll eru samd um, at vit mugu ríva okkum leys av oljuni bæði fyri at minka útlátið og tálma 

veðurlagsbroytingunum, og at vit gerast meira sjálvbjargin.  

 

Føroyar hava sett sum mál, at útlátið skal lækka við 30% frá 2021 til 2030. Hetta verður ein stór 

uppgáva, tí heili 88% av føroysku orkunýtsluni kom frá olju í 2024. Av hesum vóru 46% av oljuni á 

sjónum og 42% av oljuni á landi – sí ritmynd 3.  

 

Skulu stórir partar av hesi oljunýtslu leggjast um til el ella grønt brennievni, sum er framleidd úr elorku, 

má tað gerast bæði lættari og meira lokkandi at seta upp varandi orkuframleiðslu í Føroyum.  

 

 
Ritmynd 3 – Føroyska orkurenslið frá Umhvørvisstovuni  

Elorkutørvurin 

Seinastu 10 árini er elorkutørvurin í Føroyum vaksin úr 300 GWt upp ímóti 500 GWt. Sambært 

tíðarfestu útbyggingarætlanini fyri orkuøkið verður orkutørvinum 1.320 GWt í 2030 – sí ritmynd 4.  

 

Tá er øll vinna á landi farin frá olju til el, og eisini hevur helvtin av oljunýtsluni á sjónum skift til grønt 

brennievni, sum er framleitt í Føroyum. Hetta merkir, at vit skulu byggja framleiðsluna av varandi 

orkukeldum út við 840 GWt komandi fimm árini.  

 

Slíkar stórar útbyggingar krevja, at orkuskitið er væl lagt til rættis, so at vit kunnu útbyggja varandi 

orkuframleiðslu bæði skjótari og meira málrættað. Vinnan stendur fyri stórum parti av orkunýtsluni og 

hevur bæði kapital, førleikar og vilja at lyfta ein stóran part av orkuskiftinum. 

 

 
Ritmynd 4 – Elorkutørvurin komandi árini (kelda: Umhvørvismálaráðið) 

  

https://www.umhvorvi.fo/fo/kunning/tidindi/aetlan-fyri-orkuutbyggingar-tey-naestu-fimm-arini

Varandi Vinna, Sev og Umhvørvisstovan: Samstarv er lykilin 

Orkuskiftið er ein felags uppgáva, og skal tað gerast skjótt og væl, er neyðugt við samstarvi millum 

viðkomandi partar. Við hesum í huga fóru Varandi Vinna, Sev og Umhvørvisstovan undir eitt samstarv í 

apríl 2024. 

 

Fyrsta evnið á skránni var at eftirmeta skipanina fyri vinnulig sólorkuverk á bygningum við tí fyri eyga at 

seta ferð á útbyggingina av sólorku í Føroyum. 

 

Landspolitiskt er stórt ynski um at menna sólorku og sambært útbyggingarætlanini skulu 55 MW setast 

upp fram til 2030. Sólorkuverk kunnu setast upp ymsastaðni, men tað er týdningarmikið at raðfesta 

einfaldar og kostnaðareffektivar loysnir: 

 

• Í fyrsta lagi verður mælt til, at seta stór sólorkuverk upp á bygningar hjá vinnuni og tí almenna. 

Slík verk eru bíligari (kr/kW) enn smærri loysnir 

 

• Í øðrum lagi kunnu lítil sólorkuverk setast upp á tekjur hjá húsarhaldum. Ein mvg-frítøka á 

hesum øki kundi verið ein drívmegi og skundað undir menningina  

 

• Sum tað triðja er eisini møguleiki at seta sólorkuverk upp í lendinum. Henda loysnin er hinvegin 

dýr (kr/kW) og krevur lendi. Eisini eru fleiri umhvørvisárin at taka hædd fyri 

 

Vit hava ikki neyv tøl fyri, hvussu nógvar føroyskar tekjur og bygningar hóska seg til sólorku. Vóru allar 

tekjur brúktar, svaraði tað til ein kapasitet upp á 200-300 MW. Veruliga talið er tí kanska 100-150 MW. 

 

Verandi prísskipan 

Verandi prísskipan hevur ikki megnað at sett ferð á útbyggingina av sólorku. Í stuttum byggir skipanin á 

ein søluprís fyri selda sólorku (hereftir kallaður sólorkuprísur) og eitt tiltøkugjald, sum framleiðarin 

rindar fyri sína eginnýtslu – sí talvu 9. 

Talva 9 - Verandi prísskipan fyri sólorkuverk 

 

 

At sólorka gjørdist fyrsta evnið hjá samstarvsbólkinum kom av, at stórur áhugi var millum limirnar í 

Varandi Vinnu at gera íløgur í sólorkuverk, men at verandi skipan forðar millum annað við sera longum 

afturgjaldstíðum. Fyrsta uppgávan hjá samstarvbólkinum var tí at lýsa, hvørjar útreiðslur eru í einari 

sólorkuverkætlan (menning, íløga, rakstur og niðurtøka) – sí talvu 10. 

 

Talva 10 – Útreiðslur knýttar at eini sólorkuverkætlan 

Fasa Útreiðslur 

DEVEX (menning) 

• Forkanningar 

• Myndugleikaviðgerð 

• Tilboðsarbeiði/útboðsarbeiði 

CAPEX (íløga) 

• Keyp av sólpanelum, invertara, festum, eyka eltalvu 

• Uppseting av festum, panelum, ivertara, talvu 

• Íbindingargjald og grevstur og káplar ísv íbinding 

• Ókendir kostnaðir 

• Fíggjarkostnaður og eginfígging  

OPEX (rakstur) 

• Tryggingar (eyka trygging + virkis- og produktábyrgdartrygging) 

• Viðlíkahald (O&M) 

• Skifta invertara 

• Ókendir kostnaðir 

• Evt fastgjald til Sev fyri net-tænastur 

DECEX (niðurtøka) 
• Niðurtøka av sólorkuverki 

• Burturbeining av deilum 

Fyri at fáa ítøkiligar kostnaðir til ymisku útreiðslupostarnir vóru kostnaðir heintaðir inn frá 10 føroyskum 

sólorkuverkum, sum vóru sett upp frá 2020 til 2025. Fýra limafyritøkur í Varandi Vinnu – Betri, Føroya 

Tele, Hiddenfjord og Tryggingarfelagið Lív – hava sólorkuverk. 

 

Sólorka er ikki útbreidd í Føroyum, og tí varð hagtalsgrundarlagið tunt. Eisini var torført at finna allar 

kostnaðir, tí verkætlanirnar vóru ymiskar í t.d. mongd av ráðgeving, tilboð ella útboð, og hvussu stóran 

part av arbeiðinum fyritøkan sjálv hevur gjørt. Tó eru nøkur lyklatøl komin til vega, og hesi eru nýtt sum 

grundarlag í víðari útrokningum av einum hóskandi sólorkuprísi: 

 

• Íløga: Dýrastu verkini kosta yvir 18.000 kr/kW, meðan tey bíligastu liggja undir 7.000 kr/kW. 

Einki greitt samband er millum árstal og íløgukostnað. Tó er greitt, at størri verk eru bíligari pr. 

kW enn smá. Miðal-CAPEX er 12.251 kr/kW 

• Skifta invertara: 400 kr/kW (verður gjørt einaferð í livitíðini hjá sólorkuverkinum) 

• Burturbeining: 800 kr/kW 

 

Hvat er ein nøktandi sólorkuprísur? 

Skal prísskipanin eggja fyritøkum at gera íløguna, er bæði neyðugt at tryggja rímiliga afturgjaldstíð og 

positivt framtíðar netto-peningastreym yvir 20 ár (en. Net present value, NPV).  

 

Sambært Elveitingarlógini fáa sólorkuverk eitt 20 ára loyvi, og tí gjørdist samstarvsbólkurin samdur um, 

at 10 ár var ein rímilig afturgjaldstíð. 

 

Fyri at finna nøktandi sólorkuprís vóru fýra dømi sett upp við ymiskum íløgukostnaðum (frá veruligum 

føroyskum sólorkuverkum). Hesar fyritreytir eru aftan fyri útrokningarnar:  

• Fýra íløgukostnaðir: 7.179 kr/kW, 9.750 kr/kW, 11.606 kr/kW og 15.741 kr/kW 

• Sólorkuprísur: 1,2-2,0 kr/kWh (sami alt tíðarskeiðið) 

• Livitíð 20 ár 

• WACC 5% 

• O&M 0,5% 

• Árligt tap millum invertara og mátipunkt 0,5% 

• Árligur missur av framleiðslu grund á slit 0,25% 

• Framleiðslufaktorur 617 kWh/kW/ár (miðaltal fyri 8 føroysk sólorkuverk) 

• Skifta invertara 400 kr/kW 

• Burturbeining 800 kr/kW 

• Fastgjald fyri net v.m. 0 kr/kW 

• Eginnýtsla 0% 

 

Talva 11 vísir at við einum sólorkuprísi millum 1,2-2,0 kr/kWh eru tað bara tey bíligastu sólorkuverkini 

(uml. 7.000 kr/kW), ið koma niður á eina 10 ára afturgjaldstíð. Tá skal sólorkuprísurin vera 1,8-2,0 

kr/kWh, sum er nakað hægri, enn hann er í dag. Vert er at hava í huga, at tá eru eingin gjøld fyri net o.a. 

við. Eisini sæst at dýrastu sólorkuverkini hava ilt við at fáa afturgjaldstíðina niður um livitíðina.  

 

Talva 11 – Afturgjaldstíð fyri fýra sólorkudømi 

Sólorkuprísur, 

kr/kWh 

Dømi 1 

7.179 kr/kW 

Dømi 2 

9.750 kr/kW 

Dømi 3 

11.606 kr/kW 

Dømi 4 

15.741 kr/kW 

1,20 15 20 >20 >20 

1,40 13 17 20 >20 

1,60 11 15 17 >20 

1,80 10 13 16 >20 

2,00 9 12 14 19 

 

Talva 12 vísir framtíðar netto-peningastreyminum yvir 20 ár. Her eru tað bara sólorkuverk undir 10.000 

kr/kW, sum fáa eitt positivt virði yvir 20 ár. Sólorkuverkið í dømi 3 skal beint yvir 2 kr/kWh fyri at fáa eitt 

positivt virði. Fyri sólorkuverk, ið kosta yvir 15.000 kr/kW, skal sólorkuprísurin heilt uppi á 2,8 kr/kWh.  

 

Talva 12 - Framtíðar netto-peningastreymur yvir 20 ár (NPV) fyri fýra sólorkudømi 

Sólorkuprísur 

kr/kWh 

Dømi 1 

7.179 kr/kW  

Dømi 2 

9.750 kr/kW  

Dømi 3 

11.606 kr/kW  

Dømi 4 

15.741 kr/kW  

1,20 -97.790 -51.485 -171.437 -635.591 

1,40 147.422 -31.365 -128.682 -551.339 

1,60 392.634 -11.245 -85.927 -467.087 

1,80 637.845 8.875 -43.172 -382.835 

2,00 883.057 28.995 -418 -298.582 

 

Hesar útrokningarnar fyri afturgjaldstíð og framtíðar netto-peningastreym staðfesta, at verandi 

prísskipan ikki eggjar til íløgur í sólorkuverk. 

Arbeiðið víðari við sólorku 

Yvirskipað kann sigast, at størsta avbjóðingin við sólorku er, at nýtslan er avmarkað samanborið við 

aðrar orkukeldur. Tølini vísa, at sólorka framvegis er dýrari enn vindorka, tá ið hugt verður at krónum pr. 

MWh, samstundis sum framleiðslan er munandi lægri. Miðalframleiðslan hjá teimum átta 

sólorkuverkunum, sum eru í Føroyum, liggur um 0,6 GWh/MW um árið, meðan vindorka í miðal gevur 

um 3,5 GWh/MW.  

 

Styrkin hjá sólorku er tó, at hon ikki fylgir sama framleiðslumynstri sum vindorka ella vatnorka. Hetta 

ger hana til ein týdningarmiklan lið í orkuskiftinum, tí hon kann veita orku í øðrum tíðum enn hinar 

varandi orkukeldurnar. Tað gevur betri javnvág í elnetinum og økir um tryggleikan í veitingini. 

 

Arbeiðið í samstarvsbólkinum hevur higartil gingið væl, og allir partar hava víst stóran áhuga fyri at fáa 

ferð á menningina á sólorkuøkinum. 

 

Í løtuni verður arbeitt við at lýsa eina nýggja prísskipan, sum skal eggja til íløgur í sólorkuverk. Skipanin 

skal bæði tryggja hóskandi og kappingarføran prís fyri sólorku og samstundis taka hædd fyri altjóða 

leiðreglum um útlátsuppgerð, so tað verður møguligt hjá føroyskum fyritøkum at fáa ágóða av CO₂-

sparingum frá egnum verkætlanum. 

 

Endamálið er at hava eitt uppskot til nýggja sólorkuskipan klárt áðrenn summarfrítíðina, soleiðis at 

vinnan kann fara undir at gera ítøkiligar íløgur og taka lut í orkuskiftinum við størri tryggleika og greiðari 

karmum.  


